
        
            
                
            
        

    
	Мустафа Салих Карим

	БИ ХЭДИЙГ ТӨЛӨХ ВЭ?

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БИ ХЭДИЙГ ТӨЛӨХ ВЭ?

	 

	Ядарч зүдэрсээр гэртээ эргэж ирэх болгонд Хажийн эхнэр босгон дээрээ угтан, өнөөх улигт үгээ гажсан пянз шиг давтан,

	— Ийм сайхан хоёр өрөө байрыг ердөө зургаахан динараар хөлсөлж болох уу даа. Эд нарыг нүүдэг л юм бол найман динараар хөлсөлж амрах сан гэж улиглана.

	Энэ чихэнд чийртэй үгнээс аль хэдийн залхаж гүйцээд эцэст нь бууж өгөн, өөр байр хайхаар шийдлээ.

	Санаанд таарсан байшин нөхдийн тусламжаар олж, маргааш нь нүүх боллоо.

	Юмаа зөөх машин олохоор өглөө эртлэн гарав. Жолооч нар үнэрхээд яриа тохирдоггүй. 

	Тэгтэл Камаран найзтайгаа тааралдаж учраа хэлбэл,

	— Тайвшир, сандрах юу байна? Зах дээр очвол зөөгч зөндөө байгаа. Тэднийг хөлслөн, тэргэнд юмаа ачаад тааваараа нүүнэ шүү дээ, хө, гэдэг байна.

	Би ч тэр даруй зах руу явав. Удаан эрсэнгүй. Дэлбэгчийн суудалдаа тайван суугаад захиалагч хүлээн байгаа өвгөн нүдэнд туслаа.

	Өглөөнөөс хойш явсан болохоор хэлэх үг бэлэн байв.

	— Өвөө! Чуар-Бахаас Кани-Аскан хүртэл хоёр дахин юм зөөмөөр байна. Үүнийхээ төлөө би хэдийг төлөх вэ? гэж асуув.

	Өвгөн тэрэгнээсээ бууж ядан мориныхоо хүзүүг энхрийлэн алгадаж, хошууг нь илэх зуур амандаа,

	— Би хэдийг төлөх вэ? Хэдийг авах вэ? л гэх юм. Ерөөс бүгдээрээ л «Би хэдийг төлөх вэ?» гэж шалгаахыг мэддэгээс биш, өөр юм асуух биш та нар. Хэдийг л өгнө болох нь тэр гэж бувтнаад гүнзгий сүүрс алдан хөдлөв. Би замчлан, өвгөн тэргээ хөтлөн араас дагав.

	 

	* * *

	 

	Тэрээр жолоогоо атган, хөлөө зөөж ядан гэлдэрнэ. Гүүрэн дээгүүр тэрэг нэгэн хэмээр түржигнэнэ. Ядрахыг үл мэдэн, амь зуулга олох гэж яваа өвгөн, бүх л хүндийг нуруундаа үүрэгч морь, тэдний үнэнч туслагч болсон чахран дуугарах тэргийг би харж явав.

	Шинэ байранд юмаа хоёр дахин зөөв. Өвгөн ажлаа үнэнч гүйцэтгэсэн тул хоол идүүлээд явуулъя гэж бодов. Тэгээд манайд түр саатаач гэвэл өвгөн зөвшөөрч, хашаанд гарч, мориндоо өвс өгчхөөд миний дэргэд ирж суув. Үдийн хоол идэцгээлээ. Гэвч өвгөнийг хурдан явуулахыг хүсээгүй бөгөөд яриа дэлгэмээр санагдаад,

	— Өвөө! Та бусад дэлбэгчтэй адилгүй юм. Үнэ хөлсөө тохироогүй байж хүний ачаа зөөх хүн танаас өөр байдаг болов уу даа? гэв.

	Тэрээр намайг харах зуур тамхиа сорж алгуурхнаар,

	— Үнэндээ «Би хэдийг төлөх вэ?» гэсэн эдгээр үгсийг үзэн яддаг юм гэв.

	— Яагаад тэр вэ, өвөө? Тэр үгнээс болж, танд золгүй явдал тохиолдоо юу?

	— Тийм ээ. Тун ч золгүй явдал, тэгэхдээ насан турш сэтгэлд минь хадагдсан тийм золгүй явдал тохиолдсон юм аа.

	— Юу болсон юм бэ?

	Өвгөн санаа алдаад дээшээ харж, таазнаас өнгөрсөн амьдралын хуудсаа унших мэт ширтэв.

	— Одоогоос арван тав, зургаан жилийн тэртээ би тосгонд амьдарч байлаа гэж тэрээр яриагаа эхлэв. — Эхнэр бид хоёр хуримаа хийснээс хойш долоон жил болоод гарсан бяцхан хүүтэйгээ сайхан л амьдарч байлаа. Би бяцхан газар дээрээ тамхи тарьж, амрахыг умартан ажилладаг сан. Тамхины ургац хураах үеэр эхнэр маань ч бяцхан хүүгээ гадаа сүүдрэвчинд орхиод, тамхины навч утсаар хэлхэн, хатаах газар өлгөхөд надтай хамт ажиллана. Бас хөршүүд маань ажлаа эрт дуусвал заримдаа бидэнд тусална. Их гүрнүүдийн хооронд дайн1 гарч гэнэ гэсэн яриа гартал бид амар тайван амьдарцгааж байлаа. Тэр их галын оч бидэнд хүртэл үсэрчээ. Хүмүүс арвайн гурилын талх идэж, ёотон ховордон, зөвхөн улаан чавгатай цай уудаг болсон юм. Даарь дээр давс гэгчээр тэр жил бороо эрт орж тамхины суулгацыг цөмийг хиар цохив.

	Ингэж аймшигт гай дайрч, хамаг хэрэгтэй бараагаа худалдан авдаг хотын худалдаачдад өр ширээ өгч дийлэхгүй болоход манай тосгоноос олон айл хот руу нүүхээс өөр аргагүй боллоо. Би ч жаал юмаа моринд ачаад эхнэр хүүхдээ авч хотод ирэв. Танилынхаа нэг өрөөнд суух болов. Энэ хоёрыгоо өлсгөчихгүйн тулд дайралдсан ажлыг хийдэг байлаа. Хар ажилчин, цэцэрлэгч болов. Өвөл байшин дээвэрлэгч болж явав. Ажил олдохгүй бол юм зөөлөө. Хэцүү л байлаа! Гэвч бяцхан өрөөнийхөө босгыг алхан Жуамер хүүгээ, ард нь зогсож байгаа эхнэрээ хараад миний хамаг алжаал зүдрэл, уйтгар гуниг арчаад хаячихсан юм шиг алга болдог сон. «Алив хүү минь! Аавыгаа яаж угтана гэлээ?» гэхэд хүү минь булцгархан гараа өргөн цайвар нарны алтан туяа шиг үсэндээ хүргэнэ. Хүүгээ тэврэн цээжиндээ нааж өрөөндөө орохдоо халаасыг нь чихрээр дүүргэнэ. Хүүгээ унттал оройжингоо эрхлүүлдэг сэн. Хүүгийн минь инээмсэглэл жижигхэн өрөөг минь гэрэлтүүлэн баясгадаг байсан.

	Гэр орноо төвхнүүлж, тэднийгээ тэжээн тэтгэх хүч чадал хайрласан Аллах тэнгэртээ баярлаж л явлаа. Нэг өглөө мөргөл хийчхээд сүмээс буцаж ирсэнд эхнэр маань орондоо хэвтсэн хэвээрээ, цай ч үгүй, Жуамер, уйлагнан эхийгээ тойрон босооч гэж гуйж харагдав.

	Биднийг гаслан зовлонд битгий учруулаач гэж дотроо Аллахад залбираад «Юунд хүүхэд айлгана вэ?» гэж асуулаа.

	Эхнэр тун дорой дуугаар «Бие эвгүй байна. Ажилдаа явах замдаа Маниж авгайнхаар ороорой. Жуамерыг ирж хооллог» гэв.

	Үүнийг сонсоод би ихэд баярлав. Төрөх дөхөөд бүр базлаад ирэхээр Маниж авгайг дууддаг шүү дээ. Эхнэр маань жирэмсний сүүлчийн сар дээрээ яваа. Би хүүгээ хоёр хацар дээр нь үнсэн Маниж авгайн руу яаран явлаа. Хэдийгээр гэр өөдөө сэтгэл зововч бас нэг хэдэн зоос олох гэж зах дээр очив. Аллахад, ер нь бүх л тэнгэрт шинэ төрөх тэр жижигхэн үрийг минь болон гал голомтыг минь авраач гэж гуйн залбирч явав.

	Үд болж гэртээ очихын өмнө хамгийн том сүмд өдрийн мөргөл хийхээр очлоо. Гол хаалганд нь дөхөж явтал жаал хүү намайг тосож «Сулейман ах аа! Сулейман ах аа! Гэрээс чинь дуудаж байна» гэж хашхирах нь тэр.

	Түүнийг дагаж харихын өмнө гэгээнтний булшинд дөхөж очин бүх юм сайнаар төгсөх болтугай гэж Аллахад залбирав. Дараа нь муу ёрын уй гуниг дүүрэн, зүрх шимшрүүлсээр харилаа. Манай үүдэнд айлын хүүхнүүд цугларч, гэрт орж гаран сандчих агаад нэгний нь өвөр дээр жаахан Жуамер минь уйлж суух харагдав. Хэсэг хүүхнүүд том тогоонд ус халааж галын дэргэд зогсоцгооно2. Миний цус царцах шиг болж, Жуамерийнхээ ээжийн хэвтэж байгаа өрөөнд шуудхан орлоо. Маниж авгай «Сулейман минь, Аллах ивээжээ. Танайд охин төрсөн боловч танай бүх нүгэл хилэнцийг өөртэйгөө аваад явлаа» гэв.

	Үүнээс айхтар юм болсон болов уу гэж бодож байсан болохоор «Тэнгэр минь ядаж эхнэрийг минь амьд үлдээсэнд баярлалаа» гэв.

	Авгай минь бүр сульдаж, дор оржээ. Хүндээр ёолон, уух юм гэж зогсоо зайгүй гуйж, хатаж хагарсан уруулаа долоож байв.

	Би эхнэр лүүгээ бөхийн, «Хунча, хайрт минь, чи яав аа?» гэж асуулаа. Тэр минь арай ядан «Сулейман! Би өнөөдрөөс хэтрэхгүй боллоо, тэсэхгүй нь. Жуамерыгаа л сайн харж хандаж яваарай» гээд том хар нүднээсээ бөөн нулимс дусаав. Би тэссэнгүй цурхиран уйлав. Хүүхнүүд ч орь дуу болцгоов.

	Эхнэр минь «Жуамер хүүгээ ойртуулаач гэж дохилоо. Эх хүү хоёрын эцсийн уулзалт болохыг мэдэж байгаа авгай хүүхнүүд цурхиран уйлалдлаа. Хунча хатсан уруулаа хүүгийнхээ хацарт наав. Маниж авгай хүүг эхээс нь салгахад түүний нүд бүдгэрчээ. Хоёр том дусал нулимс түүний завжны завсраар урсана.

	Би, хоёр гараараа толгойгоо барин тасалгаанаас галзуу юм шиг үсрэн гараад «Хунча минь нас барав! Жуамер хүүгийн минь ээж өнгөрлөө! Миний гэрийн эзэгтэй талийгаач боллоо!» гэж хашхирлаа. 

	Нулимс хаврын аадар лугаа урсана. Намайг хажуугийн айлд оруулж, тайтгаруулах гэж аргадна. Уй гашуунд хага зүсэгдсэн сэтгэл минь яахин амар тайтгарах билээ. Нар шингэх үед эхнэр, охин хоёроо нутаглуулаад хоосорсон гэртээ хэзээ ч үл арилах уйтгар гунигтай ирж билээ...

	 

	* * *

	 

	Би өвгөнд тамхиа асаах гал барингаа

	— Сулейман ах минь, таныг үнэхээр их зовлон дайрчээ. Дахиж л ийм юм бүү тохиолдоосой. Аллах өршөөх болтугай! гэв. 

	Тэрээр тамхиа шуналтай сороод үргэлжлүүлэн ярьсан нь:

	— Талийгаач эхнэрийнхээ захиасыг биелүүлэхээр шийдэн жаал хүү Жуамерыгаа асран бойжуулж жинхэнэ хүн болгох гэж бүх амьдралаа зориулав.

	Би хүүгээ эхээс нь дутуугүй... илүү ч байж магадгүй асарч, өчүүхэн боловч уйтгар гунигт автахаас хамгаалж байв. Хүүгээ өнчин өрөөсөн гэж бодуулахгүйн тулд юу хэрэгтэй бүхнийг хийхэд бэлэн байлаа.

	Миний хүү хүүхдээ энхрийлэн тэвэрч яваа эхчүүдийг хараад,

	— Миний ээж хаана байгаа юм бэ? Одоо болтол яагаад өвөөгийнхөөс эргэж ирэхгүй байгаа юм бэ? гэж эхийнхээ тухай олон юм шалгааж зүрх сэтгэлийг минь зүсдэг байж билээ.

	Хоёр жил өнгөрөхөд жаахан мөнгө хуримтлуулан морь, тэрэг худалдаж аваад амьтны юм үүрэхээ болив. Өглөө эрт босож идэх юм бэлтгэнэ. Хүүгээ сэрээж нүүр гарыг нь угаагаад үсийг нь самнана. Өглөө хоолыг нь идүүлээд тэргэндээ суулгаж зах руу явдаг сан. Ингэж бид хоёр өглөөнөөс орой болтол хамт явж, зах дээрээс амттан болгоныг хүүдээ авч өгдөг сөн.

	Орой нь гэртээ ирээд хүүдээ ямар нэг юм ярьж өгч энхрийлэн унтуулна.

	Өвөл би хүүгээ гэрт эзэгтэйд орхино. Ингэж бид хоёр амьдарсаар авсанд ортлоо үл мартах тэр нүгэлт хар өдрийг хүрлээ.

	Тэр өдөр хүү минь нэг л гунигтай, ноомой байсан тул надтай хамт явсангүй. Бүх л амьдралаа зориулж явсан ганц хүү минь өвчилсөн энэ шинэ цохилтыг би даахад бэрх байлаа. Баян тансаг амьдралд баяр баясгалантай өсөж торниж байгаа хүүхдүүдэд өвчин тусахгүй тойрох мөртөө миний бяцхан хүү, харах нүдний гэрэл, ганцаардмал амьдралын минь цорын ганц хань яагаад заавал өвдөх ёстой юм бэ? Тэр тусмаа хүндээр өвчлөх нь ямар учиртай юм бэ? Ээ, Аллах тэнгэр минь! Би юу хийх ёстой вэ?

	Шөнөжингөө хүүгийнхээ орны дэргэд суув. Түүний амьсгал бүрийг ажиглан, хэрчигнэн байгаа жижигхэн цээжийг нь чагнан халуу шатсан духыг нь байн байн дарж үзнэ. Мөргөл үйлддэг хивсэн дээр суугаад дээд тэнгэрт үе үе залбирахаас өөр юу ч хийж чадсангүй.

	Харин хөрш минь нэг эмчийн хаяг өгөөд тийшээ түргэн явж хүүгээ үзүүл гэлээ.

	Жуамерийгаа цээжиндээ наан явсаар эмчийнд очив. Хүүг минь эдгээж өгөөч гэж гуйлаа.

	Жуамерийг үзэж үзэж хазгай муруй курд хэлээр,

	— Чиний тусын тулд хүүг чинь эдгээж өгье гэв. Эмч хэдийгээр курд хэлээр маш муу ярьсан ч гэсэн би ойлголоо.

	— Баярлалаа доктор минь. Аллах таныг харж яваг. Гэхдээ би хэдийг төлөхөө мэдэж болох сон болов уу? гэхэд,

	— Арван таван динар гэж эмч хэлэв.

	— Яадаг бил ээ?! Би гуравхан динартай гэж цөхрөнгөө баран хэлэв. 

	Хариу дуугарсангүй. Нүдний нулимс дүүрч байсан ч эмчийн туслагч нэг хаалга руу зангаж байгааг харлаа.

	Золгүй хүүгээ тэр шөнө харж хонов. Уйтгар гунигийн хүнд чулуу зүрх сэтгэлийг минь даржээ. Хүү минь улам чанга чанга ёолох бөгөөд миний чихэнд нөгөө эмчийн «Арван таван динар! Арван таван динар!» гэсэн үг сонсогдоно. 

	Би чамд хэдийг төлөх вэ? 

	Чи надад хэдийг өгөх вэ? 

	Би хэдийг төлөх вэ?

	Хаана л бол худалдаж наймаална... Хүү минь, яасан хүнд хэцүү амьдрал гэгч вэ?..

	Яг энэ үед манай бяцхан хүү Кава бидэнд дахин цай авчрахад түүнийг хараад Сулейман өвгөний царай хачин их хувирч билээ...

	 

	* * *

	 

	Өвгөн цайныхаа үлдэгдлийг балгаад яриагаа үргэлжлүүлэн:

	— Байшингийн эзэн улсын эмнэлэгт хүүгээ хэвтүүлбэл яасан юм бэ? Тэнд хүүхдийг үнэ төлбөргүй эмчилдэг шүү дээ гэж зөвлөв. 

	Дахиад л хүүгээ тэврээд явлаа. Эмнэлгийн үүдэнд олон хүн байв. Дарааллын сүүлд очиж зогслоо. Нэвт халуун наранд шарагдан зогсож байгаа хүүхдээ тэвэрсэн эцэг, эх, өвчтөнүүд, тэнхээ тамиргүй хөгшчүүлийн дараалалд зогсох үнэхээр бэрх ажээ. Байшинд оруулахгүй байсан. Аагим халуун наранд өвчтэй ядарсан хүүгээ удаан байлгаж болохгүй байсан тул гэртээ буцахаар завдаж байв. Тэгтэл модны цаанаас гарч ирсэн цагаан халаадтай хүн намайг чиглэн ирж явааг харлаа. Тэр хүн:

	— Өвөө танд урагшлах боломж алга уу? гэж асуулаа.

	— Хүү минь өвчиндөө ёолоод, олны дунд аваад орох аргагүй байна гэвэл:

	— Хэрэв таныг хүсвэл би зохицуулаад өгье гэж өнөөх хүн огт санаандгүй байтал хэллээ.

	Үүнийг сонсоод сэтгэл сэргэн:

	— Аллах чамайг тэтгэж яваг! гэлээ.

	Цагаан халаадтай ноёнтны нүд гялалзан:

	— Шанд нь хэдийг өгөх вэ? гэж байна. Би юу ч бодолгүй шууд л,

	— Хэд хэрэгтэй вэ? гэж асуувал тэрээр миний чихэнд:

	— Хагас динар болж байна уу? гэж шивнэв.

	Би халаасаа уудлан хэлсэн мөнгийг нь өглөө. Тэрхэн зуур хүмүүс хоёр тийш болж зай тавихад бид эмнэлэгт оров. Эмчийн өрөөнд ороход эмч хүүг минь анхааралтай үзэж гэдсийг нь барилж, чагнаж чагнаж толгойгоо өндийлгөн:

	— Арай эрт манайд сул ор байхад авчрахгүй яасан юм бэ? Хүүд чинь хагалгаа хийх хэрэгтэй байтал сул ор байдаггүй. Ор гартал хэдэн өдөр хүлээх болж дээ гэв.

	Би эмчийн өрөөнөөс арай ядан гарахад зүрх минь хуваагдах шиг болж билээ.

	Гэнэт нөгөө цагаан халаадтай хүнийг харагдсанд дахин итгэл төрөв.

	Тэгээд түүнийг үг ч дуугарах чөлөө олголгүй эмчийн өрөөнд болсон бүгдийг ярьж дуусахад тэрээр:

	— Өнөөдөр, маргааш заавал ор гарна. Хэрэв хүүд чинь тэр орыг авч байвал та надад хэдийг өгөх вэ? гэдэг юм байна. 

	Энэ бол ичгүүр сонжуургүй тонуул байсан боловч би биеэ барьж,

	— Чи тэгээд надаас хэдийг авмаар байна? гэж суув. 

	Цагаан халаадтай хүн бөхийж,

	— Үүнийг чинь би ганцаараа биш бүртгэгчтэй хуваалцана гэдгийг ойлгож байгаа биз дээ? гэж шивнэв.

	Тэгээд хэд хэрэгтэй юм бэ? гэсэнд баруун гараа өргөн таван хуруугаа сарвайлгах нь таван динар гэсэн үг байв.

	— Аллахыг барьж тангараглая. Надад ердөө хоёр хагас динар байна гэж мөргөн гуйлаа.

	Тэгтэл өнөөх хүн цаашаа эргэж олны дундуур орон алга боллоо. 

	Арай их олз эрэв бололтой.

	— Ор гардаг л юм бол ямар ч гэсэн хүүгээ авчирна шүү. Ерөнхий эмчид чинь гомдол гаргах болно доо. Чамайг энэ эмнэлэгт байх үгүйг харна даа! гэж түүний араас хашхирав. 

	Гэвч тэр этгээд ор мөргүй алга болсон байв.

	 

	* * *

	 

	Гэртээ эргэж ирэхэд тэнхээ тамир тасарчээ. Хүүгээ оронд нь хэвтүүлээд толгойны тушаа нулимсаа асгаруулан суулаа. Шөнө дунд миний итгэл найдварын эцсийн од харвалаа. Миний сэтгэл зүрхээр тэжээгдэж байсан залуу мөчир хагдран уналаа. «Хэдийг өгөх вэ? Чамд хэд байна, Би хэдийг төлөх вэ?» гэсэн энэ энэрэлгүй хорвоогоос болж амийг нь алдсан хүүгээ эхэд нь аваачиж өглөө. Ийм учраас л эдгээр үгс надад зэвүүн санагддаг болсон юм гээд өвгөнийг босож явахаар завдахад нь би халааснаасаа мөнгө гарган түүний гарт атгуулав. Өвгөн мөнгийг тоолсон ч үгүй халаасандаа хийгээд,

	— Баярлалаа гэв.

	Хашааны дунд очсоноо эргэж харан хэсэг зуур зогссоноо,

	— Хүү минь чи хожим надтай таарвал надаас «Би хэдийг төлөх вэ?» гэж битгий асуугаарай гээд цааш явж билээ...

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд) номын ОРШИЛ

	Дэлхийд 80 гаруй сая араб байдаг бөгөөд тэдгээр нь Өмнөд Ази, Хойд болон Зүүн Хойд Африк, Арабын хойгт голлон амьдардаг ажээ.

	Арабчуудын ихэнх нь Египет, Алжир, Ирак, Ливан, Ливи, Кувейт, Марокко, Саудын арав, Сири, Судан, Сомали, Тунис зэрэг оронд оршин суудаг юм.

	Арабын орнууд нь утга зохиолын түүний дотор аман зохиолын баялаг өв уламжлалтай бөгөөд үлгэр домог, зүйр цэцэн үг, яруу найраг дээр үеэс эхлэн их хөгжин өргөн дэлгэрчээ.

	Харин орчин үеийн утга зохиолд чухал байр эзэлдэг өгүүллэг нэлээд хожуу XIX зууны хоёрдугаар хагаст бий болжээ.

	Арабын өгүүллэгийг араб дахины сонгодог зохиол Европын орнуудын болон оросын зохиолчдын өгүүллэгийн нөлөөгөөр үүсэж хөгжсөн гэж үздэг юм.

	Арабын өгүүллэгийг үүсгэн хөгжүүлэхэд Египетийн зохиолч ах дүү Теймур, Ливаны зохиолч Амин Рейхани, Жубран Халиль Жубран, Михаил Нуайме нарын зэрэг олон мастер их хувь нэмэр оруулжээ.

	Арабын өгүүллэгүүд нь харийн булаан эзлэгчид, нутгийн харгис этгээдүүдийн эсрэг арабын ард түмний хийж байгаа шударга тэмцэл, хүн амын өргөн давхаргыг хамардаг тариачид, ажилчид, зарц нарын амьдралыг тод томруун харуулдаг юм.

	Арабын өгүүллэгүүдийн нэг онцлог нь нийгмийн тэгш бус явдал, олон жилийн уламжлалт хоцрогдсон ёс суртахуун, зан заншил, ялангуяа бүсгүйчүүдийн эрх мэдэлгүй байдал, тэдгээрийн бэрх амьдрал шударга тэмцлийг өргөн дэлгэр үзүүлдэгт оршино.

	Арабын өгүүллэгүүдийг тэмцэл, уянгыг чадамгай хослуулдаг онцлогтой гэж үздэг ажээ.

	Арабын утга зохиолын үндэслэгчийн нэг Жубран Халиль Жубраны зохиол «Бан нутгийн Марта» хэмээх өгүүллэгээр нэрлэсэн энэхүү номд Арабын арван дөрвөн орны сонгодог болон орчин үеийн нэрт 42 зохиолчийн 40 гаруй өгүүллэгийг оруулав.

	 

	Б. Энэбиш

	X. н. х. 2,18.

	Т. х. 10,17. 

	 

	Хэвлэсэн тоо 6000.

	 

	ХГ. № 209/85. 

	Зах. № 007,

	 

	Үнэ 5 төг. 30 мөн.

	 

	Улсын Хэвлэлийн Газар.

	Улаанбаатар, Элдэв-Очирын гудамж, 7.

	 

	УБТЗ-ын Хэвлэх үйлдвэр,

	Улаанбаатар—Наушкийн гудамж 2.

	
Заметки

		[←1]
	 Дэлхийн хоёрдугаар дайн




	[←2]
	 Курд ёсонд нас барсан хүнийг оршуулахын өмнө бүлээн усаар хэд дахин угаадаг ажээ

